
MALTA

KAMRA TAD-DEPUTATI 

KUMITAT PERMANENTI DWAR 

L-AFFARIJIET BARRANIN U EWROPEJ

(Rapport Uffiċjali u Rivedut)

L-GĦAXAR PARLAMENT

Laqgħa Nru. 7

L-Erbgħa, 17 ta' Marzu, 2004

Stampat fl-Uffiċċju ta' l-Iskrivan

Kamra tad-Deputati

Malta

Prezz Lm1

L-GĦAXAR PARLAMENT

KUMITAT PERMANENTI DWAR 

L-AFFARIJIET BARRANIN U EWROPEJ

Laqgħa Nru. 7

L-Erbgħa, 17 ta' Marzu, 2004

Il-Kumitat iltaqa' fil-Palazz, il-Belt Valletta fis-7.35 p.m.

Talba

THE CHAIRMAN (Onor. Michael Frendo):  Nilqagħkom għal din il-laqgħa, laqgħa pjuttost qasira għaliex b’żewġ items xotti xotti fuq l-agenda.  L-ewwelnett għandna l-Minuti li jridu jiġu kkonfermati, anke għaliex il-Minuti tal-laqgħa li kellna qabel ma kenux għadhom ippreparati u allura nistaqsi jekk hawnx xi kummenti fuq il-Minuti tal-Laqgħa Nru. 5 tat-2 ta’ Frar 2004.  Jekk m’hawnx kummenti neħodha li dawn il-Minuti huma approvati.  

Il-Minuti tal-Laqgħa Nru. 5 li saret fit-2 ta’ Frar 2004 ġew konfermati.

Inressaq ukoll il-Minuti tal-Laqgħa Nru 6 ta’ l-1 ta’ Marzu 2004 fejn kellna  diskussjoni dwar in-negozjati bejn Malta u t-Tuneżija.  Jekk m’hawnx kummenti nieħu dawn il-Minuti bħala approvati..

Il-Minuti tal-Laqgħa Nru. 6 li saret fl-1 ta’ Marzu  2004 ġew konfermati.

TWAQQIF TA’ PROĊESS TA’ SKRUTINJA TA’ L-ACQUIS COMMUNAUTAIRE
Ngħaddi għat-tieni item li huwa t-twaqqif ta’ proċess ta’ skrutinja ta’ l-acquis communautaire. Nixtieq nuża l-okkażjoni ta’ din il-laqgħa biex formalment inressaq għall-attenzjoni tal-membri ta’ dan il-kumitat punti li jien ippreparajt anke għall-attenzjoni ta’ l-Ispeaker tal-Kamra u allura anke għall-attenzjoni ta’ dan il-kumitat,  ta’ x’naħseb x’jistgħu jkunu t-terms of reference ta’ dawk il-persuni li  jridu jiġu appuntati biex jagħtu assistenza lil dan il-kumitat, partikolarment għar-rigward tal-funzjoni ta’ dan il-kumitat, funzjoni ta’ skrutinju tal-pipeline acquis  ta’ l-Unjoni Ewropea.

Dan id-dokument - m’hemmx għalfejn nidħol fih fid-dettall għaliex huwa dokument li issa jiġi ppreżentat hawnhekk - se jkun parti mid-dokumentazzjoni tal-kumitat innifsu u fil-fatt iħares lejn terms of reference  ta’ dawk li jien qiegħed nirriferi għalihom bħala European affairs analysts.  Wieħed naturalment jista’ juża terminoloġija oħra imma din hija terminoloġija li ngħid għalija jiena nsibha working-type and simple, u dan biex inkunu indikajna x’naħsbu li għandu jkun ix-xogħol ta’ dawk il-persuni li se jiġu biex jgħinuna f’dan il-kumitat.  

Jien dan id-dokument qed nippreżentah għall-attenzjoni tal-membri tal-kumitat u qed nipproponi li fil-fatt il-membri jkunu jistgħu jikkonsidraw dawn il-punti biex imbagħad aktar ‘il quddiem ikunu jistgħu jiġu adottati, naturalment bi qbil fil-kumitat innifsu, bl-idea biex kemm jista’ ikun malajr, jiġu appuntati persuni biex jgħinu lill-kumitat biex possibbilment ikunu f’posthom qabel l-1 ta’ Mejju, ħalli jkun hemm iċ-ċans li dan il-kumitat anke jagħmel dry run ta’ ċerti affarijiet u anke biex min jidħol f’din il-pożizzjoni, ikollu l-possibbilta` li anke jipprepara ruħu aħjar qabel l-1 ta’ Mejju 2004.  Ma nafx jekk hawnx xi kummenti. L-Onor. Evarist Bartolo.

  ONOR. EVARIST BARTOLO:  M’għandhiex x’taqsam ma’ dak li għadek kemm għedt inti, imma din l-ewwel laqgħa minn mindu seħħew l-attakki terroristiċi f’Madrid.   Ma nafx jekk hux ta’ min li f’isimna, iċ-Chairman jibgħat ittra lill-counterpart tiegħu - anke għaliex naħseb li din tista’ sservi meta ‘l quddiem ikollna bżonn nagħmlu xi kuntatti – ħalli f’dan il-mument nuru solidarjeta` ma’ dak li l-Ispanjoli għadhom kemm għaddew minnu.  

  THE CHAIRMAN: Jien naħseb li huwa ġust u hija idea tajba li għandna nsegwuha. Jien personalment naqbel li jkun hawn dawn l-espressjonijiet ta’ solidarjeta` anke bejn parlamentari, anke bejn il-parlament tagħna, il-kumitat tagħna u l-kumitat tal-Parlament Spanjol, partikolarment f’dan il-mument ta’ diffikulta` għal dak il-pajjiż wara dak l-attakk atroċi li xxukkja lilna lkoll.  

Jekk m’hawnx xi ħadd li forsi jaħseb li dan m’għandux isir neħodha li hawn consensus  li dan għandu jsir u allura niktbu ittra lill-President tal-Kumitat li għandu x’jaqsam ma’ l-affarijiet barranin u Ewropej jew affarijiet barranin tal-Kamra tal-Parlament Spanjol fejn, bħala kumitat nesprimu s-solidjareta` tagħna f’dan il-mument u naturalment in-niket tagħna għat-telf ta’ ħajja u ta’ nies midruba b’riżultat ta’ dak l-attentat terroristiku.   

Nirringrazzjakom u nistgħu nagħlqu l-laqgħa tagħna hawnhekk.  Grazzi.  

Fis-7.40 p.m. il-Kumitat aġġorna għal data oħra.  

